
Na osnovu člana 43. Statuta Internacionalnog Univerziteta Travnik, u Travniku, Senat na 

sjednici održanoj dana 18.03.2019. godine donosi sljedeći:  

 

PRAVILNIK O ISPITIMA 

(PREČIŠĆENI TEKST) 

(Broj: 19-02-08/10 od 28.05.2010. godine i broj: 01-09-07/15 od 06.01.2015. godine) 

  

Član 1. 

 

Pravilnikom o ispitima (u daljem tekstu: Pravilnik) bliže se uređuje organizacija i oblici ispita, 

zaštita prava studenata, način ocjenjivanja kao i druga pitanja od značaja za ispite i druge 

oblike provjere znanja studenata na Internacionalnom Univerzitetu Travnik, u Travniku (u 

daljem tekstu: Univerzitet). 

 

Član 2. 

 

Ispiti se polažu u sjedištu Univerziteta, izuzev ukoliko je riječ o ispitu koji zahtjeva boravak 

van prostorija Univerziteta. 

 

  Član 3. 

Student stiče pravo na polaganje ispita iz nastavnih predmeta po utvrđenom redoslijedu o 

završetku nastave ako uredno ovjeri  semestar odnosno godinu studija i ako izvrši sve predviđene 

obaveze u nastavi. Nastavno-naučno vijeće organizacione jedinice predlaže rokove za ispite, a 

Senat Univerziteta o istom donosi odluku. Predmetni nastavnik utvrđuje način provjere znanja 

(testove, projekte i sl.) 

Studenti su dužni prijaviti završni ispit koji se organizuje u redovnom ispitnom terminu,  nakon 

održane nastave, dok I i II test (parcijalni ispit) polažu bez prijavljivanja, u toku nastave na 

način i u vrijeme koje odredi predmetni nastavnik. 

Prijave moraju biti popunjene ispravno i čitko. Prijave u kojima su izostavljeni, precrtani ili 

nečitko ispisani podaci, smatrat će se nevažećim. 

 

Član 4. 

 

Ispiti se polažu u tri  redovna ispitna roka, a u svakom roku u dva ispitna termina, i to: 

- januarsko-februarskom ispitnom roku, 

- junsko-julskom ispitnom roku i 

- septembarskom ispitnom roku. 

 

 Član 5. 

 

Student ima pravo da polaže ispite iz tekuće akademske godine u odgovarajućem ispitnom roku, 

ako ispit uredno prijavi studentskoj službi. 

 

Senat Univerziteta može donijeti odluku o održavanju oktobarskog ili aprilskog ispitnog roka, 

ukoliko za to postoje opravdani razlozi. U slučaju održavanja aprilskog ili oktobarskog roka 

studenti prelaznici sa drugih Univerziteta mogu polagati razliku predmeta iz svih semestara osim 

predmeta iz tekućeg semestra. 

 

Apsolventi i imatrikulanti preostale ispite polažu zadnji petak u mjesecu i taj datum se zvanično 

evidentira u prijavu i matičnu knjigu ili u redovnim ispitnim terminima. 

 

Član 6. 

 

Ispiti se polažu po rasporedu ispitnih rokova koji se utvrđuju pred kraj tekućeg semestra, a 

izborni predmeti se polažu u ispitnim rokovima kada predmetni profesori održavaju ispite iz 

obaveznih predmeta za koje su utvrđeni ispitni rokovi. 

 

Termini polaganja ispita moraju se objaviti na oglasnoj ploči Fakulteta najkasnije 7 dana prije 

polaganja ispita i na web stranici Univerziteta. 

 

Pri sastavljaju rasporeda za polaganje ispita mora se voditi računa o želji (prijedlogu) studenata i 

obezbijediti da student istoga dana ne polaže ispite iz više od dva nastavna predmeta.  

 

Član 7. 

 

Student polaže ispit pred predmetnim nastavnikom. 

 

Nastavnik ima pravo i dužnost da prije početka ispita utvrdi identitet kandidata na osnovu 

upisnice (indeksa) ili lične karte studenta.  

 

Član 8. 

 

Smatra se da je student započeo polaganje ispita: 

- izvlačenjem papira na kojem je ispisano ispitno pitanje,  

- saopštavanjem ispitnog pitanja od strane nastavnika, ili  

- preuzimanjem papira sa odštampanim testom.  

 

Ukoliko se ispit polaže u obliku testa, papiri sa testovima moraju biti odštampani u dovoljnom 

broju primjeraka. 

 

Ukoliko student u toku trajanja ispita prekine polaganje, odnosno odustane od daljeg polaganja, 

smatra se da nije položio ispit. 

 

Član 9. 

Za vrijeme polaganja ispita, student je obavezan pridržavati se sljedećih pravila: 

- izlazak iz prostorije u kojoj se ispit održava, ustajanje i kretanje po prostoriji 

dozvoljeno je izuzetno, uz odobrenje i nadzor nastavnika;  

- komunikacija sa ostalim licima u prostoriji dozvoljena je izuzetno, uz odobrenje i 

nadzor nastavnika;  

- dozvoljeno je korišćenje isključivo sredstava neophodnih za rad - olovke, praznog 

papira ili papira sa odštampanim testom, kalkulatora, odnosno drugih sredstava po odobrenju 

nastavnika;  

- mobilni telefoni studenata i lica prisutnih u prostoriji su isključeni.  

 

Član 10. 

 

Ukoliko nastavnik ili dežurno lice, u toku ili neposredno poslije polaganja ispita, kod studenta 

pronađe nedozvoljena sredstva (npr. bežičnu slušalicu mobilnog telefona, ispisane dijelove 

tijela tekstom odgovora na ispitna pitanja, udžbenik iz nastavnog predmeta iz kojeg polaže ispit 

i sl.), odnosno ukoliko student na nedozvoljen način pokuša polagati ispit (lažnim 

predstavljanjem drugog lica, falsifikovanjem isprava isl), udaljava se iz prostorije u kojoj se 

polaže ispit i smatra se da ispit nije položio. 

 

Student iz stava 1. ovog člana je disciplinski odgovoran za povredu pravila ponašanja, u skladu 

sa Pravilnikom o disciplinskoj odgovornosti studenata. 

 

Član 11. 

 

Na Univerzitetu se vodi evidencija o prijavi ispita kao i  o  polaganju ispita.  Obrađuje se 

dokumentacija o položenim  ispitima koja je propisana zakonskim i podzakonskim aktima, 

Statutom i drugim aktima. Studenti su obavezni prijaviti ispite elektronskim putem i 

dostavljanjem Prijave za polaganje ispita u studentsku službu. 

 

Evidencija o prijavi ispita su Zapisnici o prisustvu na ispitu, koji sadrže sljedeće podatke: Naziv 

univerziteta, naziv fakulteta, naziv predmeta, nastavnika ili saradnika, datum te naziv prisutni 

studenti. U tabeli koja je sastavni dio zapisnika sadržani su sljedeći podaci: Redni broj, broj 

indeksa, ime i prezime studenta, smjer, model i potpis.  Na kraju zapisnika naznačen je potpis 

nastavnika. Zapisnici se zaključuju sa zadnjim rednim brojem i datumom. Zapisnici o prisustvu 

na ispitu sačinjavaju referenti studentske službe na osnovu Prijava za polaganje ispita koje su 

studenti dostavili u studentsku službu. Zapisnike neposredno prije održavanja preuzimaju 

nastavnici, te ih po održanom ispitu  vraćaju na studentsku službu. 

 

Evidencija o položenim ispitima su:  Prijava za polaganje ispita sadrži sljedeće podatke: 

Naziv univerziteta, naziv organizacione jedinice (naziv visokoškolske ustanove), broj 

upisnice/indeksa, status studenta redovan/venredan, ime i prezime studenta, godina studija, 

odsjek/smjer koji put izlaze na ispit, naziv predmeta iz kojeg se ispit prijavljuje, akademska 

godina u kojoj ste slušali predmet, nastavnik kod kojeg ste slušali predmet, datum ispita, datum 

prijave ispita, potpis studenta, ovjera studentske službe, datum polaganja ispita, pismeni dio 

(datum i ocjena), usmeni dio (datum i ocjena), konačna ocjena, potpis nastavnika/ispitivača. 

Drugi dio prijave Evidencija o ispitu sadrži ime i prezime studenta, godina studija, broj indeksa, 

naziv predmeta iz kojeg se prijavljuje ispit, koji put izlazite na ispit, datum ispita, konačna 

ocjena potpis nastavnika/ispitivača (profesori). Oba dijela prijave prijave ostaju u dosjeu 

studenta, indeks koji sadrži rubrike u koje se upisuju datum, prolazne ocjene(opisna, brojčana i 

slovna ocjena), potpis profesora i broj ECTS bodova,  elektronske evidencija (u pregled 

bodovanja i ocjenjivanja studenata) koji vode nastavnici i saradnici i koja služi za potrebe 

univerziteta i tijelima kvaliteta na univerzitetu, matična knjiga upisanih studenata u koju se 

unose prolazne ocjene na osnovu Prijave za polaganje ispita, matična knjiga sadrži rubrike koje 

su propisane Pravilnikom o sadržaju i načinu vođenja matičnih knjiga upisanih studenta i 

matičnih knjiga izdatih diploma i dodataka diplomi na Internacionalnom univerzitetu Travnik u 

Travniku. 

 

Konačna ocjena studenata se upisuje u indeks, prijavu i u pregled bodovanja i ocjenjivanja 

studenata koji se vodi elektronski i u matičnu knjigu upisanih studenta. Ocjena „nedovoljan“ F-

5 se ne upisuje u indeks.  

 

Na Senatu vrši se analiza i razmatranje konačnih dostavljenih bodovanja i ocjenjivanja koji se 

objavljuju na oglasnoj ploči Univerziteta. 

Evidenciju o prijavljivaju ispita i evidenciju o položenim ispitima vode  referenti  Studentske 

službe. Rukovanje sa  evidencijama dozvoljeno  je referentima Studentske službe. Univerzitet 

čuva evidenciju o prijavi i polaganju ispita najduže godinu od dana polaganja ispita. 

Član 12. 

 

Na osnovu kriterija navedenih u članu 11. ovog Pravilnika, formira se konačna ocjena na 

sljedeći način: 

- 10 (A) opisno „izvrstan“ - izuzetan uspjeh bez grešaka ili sa neznatnim greškama, nosi 95- 

100 bodova; 

- 9 (B)  opisno „vrlo dobar“ - iznad prosjeka, sa ponekom greškom, nosi 85-94 boda; 

 

- 8 (C)  opisno „dobar“ - prosječan, sa primjetnim greškama, nosi 75-84 boda; 

- 7 (D) opisno „zadovoljava“ - općenito dobar, ali sa značajnim nedostacima, nosi od 65-74 

boda; 

- 6 (E)  opisno „dovoljan“ - zadovoljava minimalne kriterije, nosi 55- 64 boda 

- 5 (F, FX)  opisno“ne zadovoljava“ - ne zadovoljava minimalne kriterije i potrebno je znatno 

više rada, ispod 55 bodova. 

Član 13. 

 

Predmetni profesor može organizovati polaganje ispita u ispitnim rokovima izvan ispitnog 

termina. Kao datum polaganja ispita u prijavu za polaganje ispita, indeks, elektronsku evidenciju 

i matičnu knjigu unosi se datum sa ispitnih termina. Na Zapisnik o prisustvu na ispitu evidentira 

se datuma sa ispitnog termina i datum održavanja ispita. 

 

Član 14. 

 

Nastavnik je obavezan objaviti rezultate pismenog ispita u roku od 7 dana od dana održavanja 

ispita. 

 

Rezultate pisanog ispita studentska služba ili nastavnik/saradnik objavljuju, najkasnije u roku 

od dva dana od dana dostavljanja, putem oglasne table ili na web stranici IUT-a. 

Član 15. 

 Svaki student nakon završenog i ocjenjenog ispita ima mogućnost uvida u rad i rješenje 

zadataka. 

Ukoliko student ne bude zadovoljan pozitivnom ocjenom dobijenom na ispitu ima pravo da 

podnese zahtjev za poništenje ocjene Dekanu u roku od 24 sata od momenta objavljivanja 

rezultata ispita na službenoj internet stranici Univerziteta i da ponovo ispit polaže na narednom 

ispitnom roku. Student može pred predmetnim nastavnikom polagati ispit tri puta, a po 

podnesenom zahtjevu studenta četvrti put ispit može da polaže pred komisijom od najmanje tri 

nastavnika iz iste uže naučne, odnosno nastavne oblasti.  

Putem oglasne ploče Univerziteta i usmenim saopštenjem nastavnog osoblja studenti su upoznati 

sa procedurom polaganja ispita pred komisijom. 

Ukoliko student ne podnese prigovor u roku iz stava 2. ovog člana može u toku akademske 

godine podnijeti zahtjev Nastavno-naučnom vijeću za poništenje ocjene. Nastavno-naučno vijeće 

je dužno odlučiti o zahtjevu u roku od 30 dana od dana podnošenja zahtjeva. 

Poništavanje ocjene se evidentira u matičnu knjigu upisanih studenata na način da se predmet 

koji se poništava prekriži crvenom hemijskom olovkom i u napomenu se evidentira broj i datum 

odluke i naziv predmeta koji se poništava. 

Nepoloženi ispiti iz prethodne godine studija ne sprječavaju studenta da polaže ispite iz naredne 

godine studija. 

 

Studenti imaju pravo iznijeti svoja viđenja u pogledu kvaliteta nastave ili ostalih usluga 

Univerziteta, koje će razmatrati Nastavno-naučna vijeća fakulteta. 

 

Član 16. 

 

Studenti koji postižu odličan uspjeh u studiju i istraživačkom radu mogu biti uključeni u 

odgovarajuće oblasti istraživanja koji se realiziraju u okviru posebnih istraživačkih jedinica ili 

istraživačkih timova koje obrazuje Nastavno-naučno vijeće fakulteta odnosno Senat Univerziteta.  

Za izrazito vrijedne i talentirane studente može se organizirati dodatna nastava radi upućivanja 

studenta u metode istraživačkog rada.  

 

Za rad studenata na programima istraživanja iz stava 1. ovog člana, pod uvjetima koje utvrđuje 

organ fakulteta odnosno Univerzitet, student može dobiti odgovarajuću novčanu naknadu, a u 

skladu sa općim aktima fakulteta ili mu pripada pravo na posebne oblike materijalne stimulacije.  

 

Studentima koji postižu izvanredne rezultate u studiju, Univerzitet može dodjeljivati posebna 

priznanja i nagrade iz posebnog univerzitetskog fonda za stimulaciju stručnog rada studenata 

(ukoliko se taj fond formira), prema kriterijima koji se  utvrđuju posebnom odlukom Senata 

Univerziteta.  

Član 17. 

 

Za studente sa posebnim potrebama koji nisu u mogućnosti da ispit polažu na način utvrđen 

studijskim programom, ili ukoliko prostorija za polaganje ispita nije dostupna takvim 

studentima, fakultet će obezbijediti drugi odgovarajući način polaganja.  

Student iz stava 1. ovog člana obavezan je nakasnije tri dana prije polaganja ispita podnijeti 

zahtjev dekanu fakulteta za polaganje ispita na način prilagođen njegovoj potrebi.  

 

 

Član 18. 

 

Ovaj Pravilnik stupa na snagu danom usvajanja na sjednici Senata Univerziteta. 

 

 

                                                                                    Predsjedavajući Senata Univerziteta 
  

                                                                                            Prof. dr. Ibrahim Jusufranić 

 

 

Broj: 01-06-11/19 

Datum: 18.03.2019. godine 

